
KBS :   54/2024 

 

YB TIMBALAN MENTERI BELIA DAN SUKAN MENYEMPURNAKAN MAJLIS 

PRA PERASMIAN HARI SUKAN NEGARA TAHUN 2024 
 

 

1. Timbalan Menteri Belia dan Sukan, YB Adam Adli Abd Halim hadir 

menyempurnakan Majlis Pra Perasmian Hari Sukan Negara (HSN) Tahun 

2024 bertempat di Menara KBS, Putrajaya, hari ini. 
 

2. Majlis turut dihadiri oleh Timbalan Ketua Pengarah (Pembangunan Sukan) 

Jabatan Belia dan Sukan Negara (JBSN), Encik Abd Aziz Abd Rahman.  
 

3. HSN merupakan agenda nasional yang disambut secara tahunan pada hari 

Sabtu minggu kedua bulan Oktober dengan hasrat membudayakan dan 

merakyatkan sukan dalam kalangan masyarakat menerusi amalan gaya 

hidup cergas dan aktif. 
 

4. Objektif pelaksanaan HSN adalah seperti berikut: 
 

4.1 memberikan kesedaran akan kepentingan gaya hidup aktif dan 

cergas menerusi aktiviti sukan dan rekreasi; 
 

4.2 meningkatkan penglibatan rakyat dalam aktiviti sukan dan rekreasi 

seterusnya mempergiatkan pembudayaan sukan dalam kalangan 

masyarakat; 
 

4.3 memperkukuhkan semangat ukhuwah dan integrasi nasional 

menerusi aktiviti sukan dan rekreasi; dan 
 

4.4 menyuntik sinergi pembangunan ekonomi menerusi pemerkasaan 

sektor industri sukan dan rekreasi. 
 

5. Pada tahun ini, sambutan HSN akan dilaksanakan di seluruh negara pada 11 

hingga 13 Oktober 2024 dengan konsep pelaksanaannya seiring dengan 

kerangka Malaysia MADANI dan Visi Sukan Negara 2030  (VSN 2030). 

Walaupun HSN disambut setiap tahun pada pertengahan bulan Oktober, 

kerajaan berharap agar  rakyat Malaysia sentiasa mengamalkan gaya hidup 

aktif dan cergas sepanjang tahun. Pelbagai program dan aktiviti 

pembangunan sukan telah disediakan oleh kerajaan menerusi KBS ke arah 

menjadikan Malaysia sebagai sebuah “negara bersukan”. 

6. Dengan mengetengahkan tema “Cergas Bersama”, KBS menerusi JBSN 

akan menganjurkan pelbagai program dan aktiviti sukan dan rekreasi di 

peringkat daerah, negeri dan kebangsaan dengan sasaran penyertaan 

seramai 4.5 juta orang di seluruh negara meliputi segenap lapisan 

masyarakat termasuk wanita, warga emas, orang kurang upaya (OKU) dan 

kanak-kanak. 
 

7. HSN Peringkat Kebangsaan Tahun 2024 akan dirasmikan oleh Perdana 

Menteri, YAB Dato’ Seri Anwar Ibrahim bertempat di Dataran Putrajaya 

pada 12 Oktober 2024 (Sabtu). Selain itu, sambutan HSN di peringkat negeri 

dan daerah di seluruh negara akan turut dirasmikan secara serentak. 

Bagaimanapun, Majlis Perasmian HSN Peringkat Negeri dan Bahagian di 

Sarawak akan diadakan pada 19 Oktober 2024 (Sabtu) bagi menghormati 

Sambutan Ulang Tahun Kelahiran TYT Yang di-Pertua Negeri Sarawak. 
 

8. Pada edisi tahun ini, RAKITA telah diumumkan sebagai Rakan Strategik Hari 

Sukan Negara 2024 yang bertindak sebagai salah satu medium hebahan 

acara khususnya di peringkat Kebangsaan. RAKITA adalah jenama media 

infotainment pelbagai platform yang dicipta khusus untuk golongan muda, 

menyasarkan pendengar berumur antara 15 dan 34 tahun yang memberikan 

fokus tentang perkembangan sukan, e-sukan, hiburan dan pelbagai lagi. 
 

9. Sehubungan itu, KBS menyeru semua pihak untuk bersama-sama 

memeriahkan penganjuran HSN 2024 termasuklah menerusi pelaksanaan 

program serta aktiviti sukan dan rekreasi di peringkat masing-masing. 

Cadangan pelaksanaan program dan aktiviti boleh didaftarkan secara dalam 

talian melalui portal https://www.harisukannegara.my. 
 

10. KBS turut mengalu-alukan mana-mana pihak terutamanya pihak 

pertubuhan bukan kerajaan (NGO), korporat dan swasta untuk bersama-

sama menyokong dan menyertai sambutan HSN 2024. 
 

11. Sekiranya orang ramai atau mana-mana pihak memerlukan maklumat, 

mempunyai pertanyaan atau ingin menjalinkan kerjasama bagi 

penganjuran HSN 2024, sila hubungi Sekretariat di talian 03-8871 3183/ 3242 

atau e-mel hsn@kbs.gov.my.  

 

 

UNIT KOMUNIKASI KORPORAT 

KEMENTERIAN BELIA DAN SUKAN 

